
RAQAMLI TRANSFORMATSIYA ASOSIDA IXTISOSLASHTIRILGAN SAVDO 

MAJMUALARIDA MOLIYAVIY RESURSLARNI BOSHQARISHNI 

TAKOMILLASHTIRISH 

 

СОВЕРШЕНСТВОВАНИЕ УПРАВЛЕНИЯ ФИНАНСОВЫМИ РЕСУРСАМИ В 

СПЕЦИАЛИЗИРОВАННЫХ ТОРГОВЫХ КОМПЛЕКСАХ НА ОСНОВЕ ЦИФРОВОЙ 

ТРАНСФОРМАЦИИ 

 

IMPROVING FINANCIAL RESOURCE MANAGEMENT IN SPECIALIZED TRADE 

COMPLEXES BASED ON DIGITAL TRANSFORMATION 

 

Xatamov Abror Abdigapparovich 

Mirzo Ulugʻbek nomidagi Oʻzbekiston milliy universiteti mustaqil tadqiqotchisi  

 

Annotatsiya 

Mazkur maqolada raqamli transformatsiya asosida ixtisoslashtirilgan savdo majmualarida 

moliyaviy resurslarni boshqarishni takomillashtirish masalalari tadqiq etilgan. Tadqiqotda 2020–

2025-yillarda faoliyat yuritgan beshta savdo majmuasi misolida raqamli texnologiyalardan 

foydalanish darajasi indikativ indeks asosida baholangan. Natijada raqamli texnologiyalar moliyaviy 

resurslardan foydalanish samaradorligini oshirishda muhim omil ekanligi aniqlanib, ERP, CRM, BI 

va elektron ijara platformalarini integratsiyalashga asoslangan boshqaruv mexanizmi taklif etilgan. 

Kalit soʻzlar: raqamli transformatsiya, moliyaviy resurslar, ixtisoslashtirilgan savdo 

majmualari, ERP, CRM, Business Intelligence, elektron ijara, indikativ indeks. 

 

В данной статье исследуются вопросы совершенствования управления финансовыми 

ресурсами в специализированных торговых комплексах на основе цифровой трансформации. 

В ходе исследования на примере пяти специализированных торговых комплексов, 

функционировавших в 2020–2025 годах, уровень использования цифровых технологий был 

оценён с помощью индикативного индекса. Результаты показали, что цифровые технологии 

являются важным фактором повышения эффективности управления финансовыми ресурсами. 

На основе полученных результатов предложен механизм управления, основанный на 

интеграции систем ERP, CRM, Business Intelligence (BI) и электронной платформы аренды. 

Ключевые слова: цифровая трансформация, финансовые ресурсы, специализированные 

торговые комплексы, ERP, CRM, Business Intelligence, электронная аренда, индикативный 

индекс. 

 

This article examines the issues of improving financial resource management in specialized 

trade complexes based on digital transformation. The study evaluates the level of digital technology 

adoption in five specialized trade complexes operating during 2020–2025 using an indicative index. 

The findings demonstrate that digital technologies are a significant factor in enhancing the efficiency 

of financial resource management. Based on the results, a management mechanism integrating ERP, 

CRM, Business Intelligence (BI), and electronic leasing platforms is proposed. 

Keywords: digital transformation, financial resources, specialized trade complexes, ERP, 

CRM, Business Intelligence, electronic leasing, indicative index. 

 

Oʻzbekiston Respublikasi Prezidentining 2026-yil 16-fevraldagi PF–21-son Farmoni bilan 

tasdiqlangan "Oʻzbekiston – 2030" strategiyasida oʻrta va yirik shahar markazlarida xizmat 

koʻrsatishga ixtisoslashgan markaziy koʻchalarni tashkil etish orqali savdo va servis obyektlari sonini 

2030-yilga qadar 36 ming taga yetkazish, hududlarda bozor xizmatlari hajmining yillik oʻsish 

surʼatini 13 foizdan yuqori darajada taʼminlash hamda iqtisodiyot va davlat boshqaruvi jarayonlarini 

izchil raqamlashtirish ustuvor vazifalar sifatida belgilangan [1]. Ushbu maqsadlarga erishish savdo 

majmualarida moliyaviy resurslarni zamonaviy raqamli boshqaruv mexanizmlari asosida tashkil 

etishni talab etadi. Shu bilan birga, tahlillar shuni koʻrsatadiki, mahalliy ixtisoslashtirilgan savdo 

majmualarida raqamli texnologiyalardan foydalanish darajasi soʻnggi yillarda sezilarli oshgan boʻlsa-

da, ularning moliyaviy resurslardan foydalanish samaradorligini kompleks baholash va boshqarish 

tizimi hali toʻliq shakllanmagan. Xususan, 2020–2025-yillar davomida oʻrganilgan savdo 

majmualarida raqamli rivojlanishning oʻrtacha indikativ indeksi 16 balldan 44 ballgacha oshgan 

boʻlsa-da, ERP, CRM, Business Intelligence (BI) hamda elektron ijara platformalarining oʻzaro 

integratsiyasi yetarli darajada yoʻlga qoʻyilmaganligi sababli mavjud raqamli imkoniyatlardan toʻliq 

foydalanilmayapti. Bu sabablarni iqtisodchi olimlar quyidagicha tahlil qilishgan. 

Xorijiy olimlar raqamli transformatsiyani korxonalar faoliyati samaradorligini oshirishning 

muhim omili sifatida baholaydilar. Jumladan, Kurilova va Antipov raqamlashtirish darajasini 

kompleks indikatorlar asosida baholash metodologiyasini taklif etgan boʻlsa [2], Stoyanova va 

Anhuelov raqamlashtirish koʻrsatkichlari tashkilotlarda boshqaruv samaradorligini oshirishga xizmat 

qilishini taʼkidlaydi [3]. Bravo-Jaico va boshqalar raqamli transformatsiya yetukligini baholash 

modeli tashkilotlarning raqamli rivojlanish darajasini aniqlash imkonini berishini asoslagan [4]. 

Shuningdek, Tashenova va boshqalar korxonalarning raqamli tayyorgarligini baholash 

metodologiyasini ishlab chiqib, ERP, CRM va BI tizimlarining integratsiyasi resurslardan 

foydalanish samaradorligini oshirishini qayd etgan [5].  

Mahalliy olimlar tomonidan ham mazkur yoʻnalishda qator ilmiy tadqiqotlar olib borilgan. 

Xususan, D.X. Xolmamatov savdo korxonalarida tovar-moddiy resurslarni boshqarishda raqamli 

texnologiyalarni qoʻllash zarurligini asoslagan [6]. Gʻ.S. Mustafoyev xizmat koʻrsatish sohasining 

rivojlanishi raqamli xizmatlarga oʻtish bilan bogʻliqligini taʼkidlagan [7]. O.D. Mirzayev esa 

korxonalarda raqamli transformatsiya boshqaruv va tashkiliy oʻzgarishlar bilan uygʻun holda amalga 

oshirilishi lozimligini qayd etgan [9].  

Tadqiqot doirasida 2020–2025-yillarda faoliyat yuritgan beshta ixtisoslashtirilgan savdo 

majmuasida raqamli texnologiyalardan foydalanish darajasi muallif tomonidan ishlab chiqilgan 

indikativ indeks asosida baholandi. Baholashda elektron hisobdorlik, moliyaviy hisob-kitoblarning 

raqamlashtirilganligi, elektron toʻlov infratuzilmasi, avtomatlashtirilgan boshqaruv hamda 

axborotning ochiqligi asosiy mezonlar sifatida qabul qilindi va uni quyidagi 1-jadvalda koʻrishingiz 

mumkin.  

1-jadval 

Ixtisoslashtirilgan savdo majmualarida raqamli texnologiyalardan foydalanishning 

indikativ indeksi (2020–2025-yillar). 

Savdo majmuasi 2020 2021 2022 2023 2024 2025 Oʻzgarish 

"Bek toʻpi" savdo kompleksi MChJ 10 10 20 20 30 30 +20 

"Chilonzor buyum savdo kompleksi" AJ 40 50 60 70 80 80 +40 

"Oʻrikzor savdo kompleksi" MChJ 10 20 20 30 30 40 +30 

"Yangiobod" ixtisoslashgan bozori 

MChJ 

10 20 20 30 40 40 +30 

"Bek baraka" ixtisoslashgan savdo 

kompleksi MChJ 

10 10 20 20 30 30 +20 

Oʻrtacha 16 22 28 34 42 44 +28 

Manba: muallif hisob-kitoblari asosida tuzilgan. 

1-jadval maʼlumotlariga koʻra, tahlil qilingan davr mobaynida ixtisoslashtirilgan savdo 

majmualarida raqamli texnologiyalardan foydalanish darajasi muntazam oshgan. Jumladan, indikativ 

indeksning oʻrtacha qiymati 2020-yildagi 16 balldan 2025-yilda 44 ballgacha, yaʼni 28 ballga oshgan. 

Bu esa korxonalarda elektron toʻlov tizimlari, elektron hujjat aylanishi va avtomatlashtirilgan 

boshqaruv elementlarining bosqichma-bosqich joriy etilganligini koʻrsatadi.  

Tahlillar natijasida eng yuqori koʻrsatkich "Chilonzor buyum savdo kompleksi" AJda qayd 

etildi. Mazkur korxonada raqamli rivojlanish indeksi 40 balldan 80 ballgacha oshgan boʻlib, bunga 

korporativ axborotni elektron shaklda oshkor qilish, yillik hisobotlarni eʼlon qilish va raqamli 

boshqaruv vositalaridan keng foydalanish sabab boʻlgan. Shu bilan birga, boshqa savdo majmualarida 

ham ijobiy oʻsish kuzatilgan boʻlsa-da, ERP, CRM, BI va elektron ijara platformalarining oʻzaro 

integratsiyasi yetarli darajada shakllanmaganligi sababli moliyaviy resurslarni boshqarish 

samaradorligi toʻliq taʼminlanmagan.  

Tadqiqot natijalari asosida ixtisoslashtirilgan savdo majmualarida moliyaviy resurslarni 

boshqarish samaradorligini oshirishda raqamli texnologiyalarning oʻrni yuqori ekanligi aniqlandi. 

Biroq, amaldagi boshqaruv tizimlarida foydalanilayotgan raqamli platformalar oʻzaro 

integratsiyalashmaganligi sababli moliyaviy axborotlarning yagona bazasi shakllanmagan, bu esa 

moliyaviy nazoratning samaradorligini pasaytirib, boshqaruv qarorlarini qabul qilish jarayonida vaqt 

yoʻqotilishiga olib kelmoqda. Shu munosabat bilan savdo majmualarida qoʻllanilayotgan asosiy 

raqamli texnologiyalarning moliyaviy resurslarni boshqarishga taʼsiri tizimli ravishda baholandi. 

Buni quyidagi 2-jadvalda koʻrishingiz mumkin.  

2-jadval 

Raqamli texnologiyalarning ixtisoslashtirilgan savdo majmualarida moliyaviy 

resurslarni boshqarishga taʼsiri 
Raqamli texnologiya Moliyaviy boshqaruvdagi vazifasi Kutilayotgan natija 

ERP Moliyaviy rejalashtirish, 

byudjetlashtirish va resurslar 

harakatini boshqarish 

Xarajatlarni optimallashtirish va 

resurslardan foydalanish 

samaradorligini oshirish 

CRM Mijozlar va ijara shartnomalarini 

boshqarish, debitorlik qarzlarini 

monitoring qilish 

Toʻlov intizomini kuchaytirish va 

pul oqimlarini barqarorlashtirish 

Business Intelligence (BI) Moliyaviy koʻrsatkichlarni tahlil 

qilish va prognozlash 

Tezkor va asoslangan boshqaruv 

qarorlarini qabul qilish 

Elektron ijara platformasi Ijara toʻlovlarini avtomatlashtirish 

va elektron monitoringni yuritish 

Toʻlovlarning oʻz vaqtida undirilishi 

va maʼmuriy xarajatlarning 

kamayishi 

Yagona 

integratsiyalashgan 

raqamli platforma 

ERP, CRM, BI va elektron 

xizmatlarni yagona axborot bazasiga 

birlashtirish 

Moliyaviy shaffoflikni oshirish 

hamda kompleks boshqaruv tizimini 

shakllantirish 

Manba: muallif tomonidan tuzilgan. 

2-jadval maʼlumotlari shuni koʻrsatadiki, har bir raqamli texnologiya moliyaviy resurslarni 

boshqarishning alohida bosqichini takomillashtirishga xizmat qiladi. Biroq ularning alohida-alohida 

qoʻllanilishi kutilgan samarani toʻliq taʼminlamaydi. Shu sababli ERP, CRM, Business Intelligence 

va elektron ijara platformalarini yagona axborot tizimiga integratsiyalash moliyaviy maʼlumotlarning 

ishonchliligini oshirish, real vaqt rejimida monitoringni tashkil etish, moliyaviy xavflarni kamaytirish 

hamda boshqaruv qarorlarining sifatini yaxshilash imkonini beradi. Bu esa savdo majmualarining 

moliyaviy barqarorligini taʼminlash va raqobatbardoshligini oshirishda muhim omil hisoblanadi. 

Tadqiqot natijalari ixtisoslashtirilgan savdo majmualarida raqamli transformatsiya moliyaviy 

resurslarni boshqarish samaradorligini oshirishning muhim omili ekanligini tasdiqladi. Oʻtkazilgan 

tahlillar asosida 2020–2025-yillar davomida raqamli texnologiyalardan foydalanish darajasi 

muntazam oshganligi aniqlandi. Biroq, mavjud axborot tizimlarining oʻzaro integratsiyasi yetarli 

darajada yoʻlga qoʻyilmagani sababli moliyaviy resurslarni boshqarish imkoniyatlaridan toʻliq 

foydalanilmayotgani kuzatildi.Mazkur muammolarni bartaraf etish maqsadida quyidagi takliflar 

ishlab chiqildi: 

- ixtisoslashtirilgan savdo majmualarida ERP, CRM, Business Intelligence va elektron ijara 

platformalarini yagona raqamli boshqaruv tizimiga integratsiyalash;  

- moliyaviy resurslardan foydalanish samaradorligini indikativ indeks asosida muntazam 

monitoring qilish;  

- moliyaviy hisobotlar va ijara toʻlovlarini toʻliq elektron shaklga oʻtkazish orqali moliyaviy 

shaffoflikni oshirish. 

